
Uunga siunnersuut: Atuarfik pillugu Inatsisartut Inatsisaata allanngortinneqarnera  

pillugu Inatsisartut Inatsisaat (Nukarlerni atuartitsissutit ikinnerusut, atuartitsissutit 

qanitariinnut aamma ilitsoqqussaralugu  

oqaatsinik ilinniartitsinermik allannguineq kiisalu inuussutissarsiornermi klassit pillugit  

aaqqissuussinerit) 

Ilinniartitaanermut, Kultureqarnermut Timersornermut Ilageeqarnermullu Naalakkersuisumit 

saqqummiunneqartoq  

 

pillugu 

 

Kultureqarnermut, Ilinniartitaanermut, Ilisimatusarnermut Ilageeqarnermullu 

Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

 

Ataatsimiititaliap suliarinninnermini inuttarai: 

 

Inatsisartunut ilaasortaq Nivi Heilmann Efraimsen, Inuit Ataqatigiit, siulittaasoq 

Inatsisartunut ilaasortaq Mette Arqe-Hammeken, Naleraq, siulittaasup tullia 

Inatsisartunut ilaasortaq Margrethe Thårup Andersen, Demokraatit 

Inatsisartunut ilaasortaq Karen-Marie Kyed Frederiksen, Demokraatit 

Inatsisartunut ilaasortaq Nivi Rosing, Inuit Ataqatigiit 

 

 

UPA2026-mi ulloq 29. april 2026  siullermeerinerup kingorna ataatsimiititaliap misissorpaa. 

 

Siunnersuutip imarisaa siunertaalu 

Atuarfik pillugu Inatsisartut inatsisaata atuuttup allanngortinnissaa siunnersuummi 

siunertaavoq. Atuartitsissutit ikilisinneqarnissaat, atuarfiusartut ulluinik allannguinissaq 

aammalu nukarlerni atuartunut ilinniartitsissutit aaqqissuussaanerannik allannguinissaq, 

tassunga ilanngullugu kalaallisut matematikimilu ilinniartitsinerup nukittorsarneqarnissaa, 

ilaatigut siunnersuummi ilaapput. Peqatigisaanik angajullerni atuartut inuussutissarsiutinut 

tunngasunik aaqqissuussinernik pilersitsinissamut periarfissanik siunnersuut imaqarpoq. 

Siunnersuutip Inatsisartuni siullermeerneqarnera 

Immikkoortup siullermeerneqarnerani atuarfiup nukittorsarneqarnissaa atuartullu 

atugarissaarnerisa atuarnermilu angusaasa pitsanngorsarneqarnissaat pillugu nalinginnaasumik 

isumaqatigiiffiuvoq. 

 

Peqatigisaanik nukarlerni atuartuni ilinniartitsissutit ilinniartitsinermilu akunnerit 

atorneqartartut ikilisinneqarnerisa kingunerisinnaasai pillugit ernumassuteqartoqarpoq. 

Ilinniagaqaqqinnissamut siunissamilu periarfissanut tunngatillugu danskisut tuluttullu 

ilinniartitsisarnerup pingaaruteqassusii partiinit arlalinnit immikkut erseqqissarneqarput. 

 

Ilinniartitsisussaaleqineq, atuartitsissutinik amigaateqarneq, illoqarfiit nunaqarfiillu akornanni 

assigiinngissutsit kiisalu atuartunut immikkut ittumik pisariaqartitsisunut pitsaanerusumik 

tapersersuinermik pisariaqartitsinerit pillugit unammillernartut aamma taakkartorneqarput. 

 

Tamakku tunngavigalugit siunnersuut Kultureqarnermut, Ilinniartitaanermut, 

Ilisimatusarnermut Ilageeqarnermullu Ataatsimiititaliamut suliassanngorlugu 

innersuunneqarpoq. 

 

Allakkatigut apeqqutit 

Ataatsimiititaliaq siunnersuummik suliarinninnerminut atatillugu Ilinniartitaanermut, 

Kultureqarnermut, Timersornermut Ilageeqarnermullu Naalakkersuisoq apeqqutinut 

akissuteqarnissaanik ataatsimiititaliamit qinnuigineqarpoq. Ataatsimiititaliap apeqquteqaataasa 

aammalu Ilinniartitaanermut, Kultureqarnermut, Timersornermut Ilageeqarnermullu 

Naalakkersuisup akissuteqaataasa assilineri isumaliutissiissummut matumunnga ilanngussatut 

kakkiunneqarput. 

 

Ilisimatitsiffiusumik ataatsimiinnerit 

Ataatsimiititaliap siunnersuummik suliarinninnerminut atatillugu ilisimatitsiffiusumik 

ataatsimiinnerit ataani allassimasut ingerlannikuuai: 

 

• Immikkoortoq 35-mut tunngatillugu Naalakkersuisut inatsisissatut siunnersuummut 

oqaaseqaataanik saqqummiinissaq siunertaralugu Ilinniartitaanermut, 

Kultureqarnermut, Timersornermut Ilageeqarnermullu Naalakkersuisoq 

ataatsimiititaliamut aggersaanikuuvoq. Aggeqqusissutip assilinera 

isumaliutissiissummut matumunnga ilanngussatut kakkiunneqarpoq. 

• Ph.d. Louise Pindstrup Scavenius. Saqqummiussap assilinera isumaliutissiissummut 

matumunnga ilanngussatut kakkiunneqarpoq. 

• Ph.d. Lars Demant-Poort. Saqqummiussap assilinera isumaliutissiissummut 

matumunnga ilanngussatut kakkiunneqarpoq. 

• Ph.d. Mîtdlârak Lennert. Saqqummiussap assilinera isumaliutissiissummut 

matumunnga ilanngussatut kakkiunneqarpoq. 

• IMAK, siulersuisut siulittaasuat Elna Thomsen Heilmann aamma allatseqarfiup pisortaa 

Simon Lennert. Sammisat pingaarnertut saqqummiunneqartut ilaatigut tassaapput 

nukarlerni atuartunut atuartitsissutit akunnerillu atuartitsinermut atorneqartartut 

amerlavallaarneri, ikaarsaarfinni misilitsittarnerit atorunnaarsinneqarnissaannut 

pisariaqartitsineq aammalu ikaarsaarfiit akornanni ataqatigiissaarinermik 

amigaateqarneq. Atuartut atugarissaarnerat pillugu unammilligassat, nukarlerni atuartut 

ilitsoqqussaralugu oqaatsinik atuartitsisarnerup nukittorsartariaqarnera kiisalu 

nukarlerni akullernilu atuartut kalaallisut ilinniartinneqarnissaannut 

ilinniartitsisussaaleqineq IMAK-imit oqaatigineqarpoq. Peqatigisaanillu 

ilinniartitsunngorniarneq aammalu ilinniartitsisut piginnaasaannik ineriartortitsineq 

pillugit misissuisoqartariaqarnera oqaatigineqarpoq, tassani ilaatigut piginnaasanik 

ineriartortitsinermut aningaasaliissutit ukiuni tallimani 60 mio. kr.-inik 

ikilisinneqarsimanerat oqaatigineqarluni. IMAK-ip aamma inaarutaasumik 

misilitsinnerit ingerlanneqartartut atorunnaarsinneqarnissaat 

ikilisinneqarnissaalluunniit pisariaqassanersoq apeqquserpaa, ilaatigut soorlu meeqqat 

atuarfiinik qitiusumik aqutsinerup kiisalu inatsisissatut siunnersuutip 

atuutsinneqalernissaanut atatillugu unammilligassat tikkuarneqartut. Peqatigisaanik 

oqaatigineqarpoq allannguutissatut siunnersuutigineqartut aningaasaqarnikkut 

sinaakkutit pioreersut iluanni piviusunngortinneqarnissaat piviusorsiortuunngitsoq. 

 

Tusarniaanermit akissutit 

Tusarniaanermut akissutit tunniunneqartut inatsisissatut siunnersuummut kakkiunneqarput, 

tamanna Inatsisartut Siulittaasoqarfiata ilusiliinissamut piumasaqaataanut naapertuuppoq. 

 

Siunnersuutip aningaasaqarnikkut kingunerisassai 

Siunnersuutip piviusunngortinneqarnerani aningaasaqarnikkut kingunerisassat siunnersuutip 

tunngavilersuutitaani allassimapput. 

 

Aningaasaqarnikkut allaffissornikkullu kingunerisassat tamarmiusut erseqqissumik 

allassimanngimmata ataatsimiititaliap Ilinniartitaanermut, Kultureqarnermut, Timersornermut 

Ilageeqarnermullu Naalakkersuisoq ilisimatitsiffiusumik ataatsimeeqatigaa. Peqatigisaanik 

siunnersuutip aningaasaqarnikkut kingunerisassai pillugit Naalakkersuisut allakkatigut 

apeqquteqarfigineqarput siunnersuutip kommuninut aningaasaqarnikkut kinguneqarsinnaanera 

naliliiffigineqarmat, tassunga ilanngullugit atuartitsissutit nutaat aaqqissuussaanerannik 

atuutilersitsineq, atuartitsinermi atortussanik ineriartortitsineq, ilinniartitsisunik 

piginnaanngorsaqqiineq kiisalu inuussutissarsiutinut tunngasunik aaqqissuussinernik 

pilersitsineq aningaasartuuteqarnermik nassataqarsinnaanerat. 

Atuartitsissutit amerlassusaannik ikilisitsinikkut atuartitsissutillu ilaannik allannguinikkut 

aaqqissuusseqqinnissaq naleqqussaanissarluunniit siunnersuummi pingaarnertut siunertaasoq 

Naalakkersuisut oqaatigaat, taamaattumillu  siunnersuut nutaanik sulisussanik imaluunniit 

aningaasaqarnikkut isumalluutinik ilassuteqarnissamik pisariaqartitsinngitsoq nalilerneqarpoq. 

 

Aamma takuuk ilanngussaq 7, tassani siunnersuutip aningaasaqarnikkut kingunerisassai pillugit 

Naalakkersuisut sukumiinerusumik nassuiaataat allaqqavoq.  

 

Ataatsimiititaliap siunnersuummut oqaaseqaatai 

Soqutigisaqaqatigiit arlallit ilisimatitsiffiusumik ataatsimeeqatigereernerisa kingorna 

ataatsimiititaliamit paasineqarpoq siunnersuut ataatsimoorussamik taperserneqaraluartoq 

taamaattorli meeqqat atuarfiat pillugu inatsimmik sukumiinerusumik allannguisoqarnissaanik 

kissaateqartoqartoq. Peqatigisaanik ataatsimiititaliap maluginiarpaa Naalakkersuisunit 

ilisimatitsissutigineqartoq soqutigisaqaqatigiit pingaarnerit akornanni siunnersuummi pissutsit 

pineqartut pillugit isumaqatigiittoqarluartoq. Kalaallit oqaasiisa nukittorsarneqarnissaat, 

nukarlerni atuartunut atuartitsissutit ikilisinneqarnissaat kiisalu inuussutissarsiutinut 

sammititanik klassinik pilersitsisoqarnissaanut periarfissat pineqarput. 

 

Inatsisissatut siunnersuut naalakkersuinikkut isumaqatigiiffiusoq ataatsimiititaliamit 

maluginiarneqarpoq. 

Ataatsimiititaliap inassuteqaatai 

 

• Siunnersuut akuerineqassasoq ataatsimiititaliami amerlanerussuteqartut Demokraatit 

Inuit Ataqatigiillu inassutigaat.  

 

Ataatsimiititaliami amerlanerussuteqartut Demokraatit Inuit Ataqatigiillu Naalakkersuisunut 

kaammattuutigaat atuarfik pillugu inatsisip nutarterneqarneranik suliap nanginneqarnissaanik 

isumaginnittussamik pilersitseqqullugit. Kommunit (atuarfimmi ingerlataqartut susassaqartut 

ilanngullugit), Ilisimatusarfik, Ilinniartitaanermut Siunnersuisoqatigiit Naalakkersuisullu 

ataatsimiititaliami sinniisuutitaqartariaqarput. Ataatsimiititaliamik pilersitsineq sulianut 

ingerlasunut kinguarsaataassanngilaq.  

 

Tamatuma peqatigisaanik Naalakkersuisut ataatsimiititaliami amerlanerussuteqartunit 

Demokraatinit Inuit Ataqatigiinnillu kaammattorneqarput atuarfik pillugu inatsisip 

nutarterneqarneranik suliaqarnerup ataavartumik ingerlateqqinneqarnissaata 

qulakkeerneqarnissaa siunertaralugu ilinniartitaaneq pillugu isumaqatigiissusiornissaq 

sulissutigeqqullugu, taamaaliornikkut sulineq qinigaaffiup naanerani uneqqunagu. 

Taama oqaaseqarluni isumaliutissiissummilu allassimasutut paasinnilluni ataatsimiititaliap 

siunnersuut aappassaaniigassanngortippaa. 

 

 

 

 

 

 

 

 

 

 

 

 

Nivi Heilmann Efraimsen 

Siulittaasoq 

 

 

 

 

 

 

 

 

 

Mette Arqe-Hammeken 

Siulittaasup tullia 

 

 

 

Margrethe Thårup Andersen 

   

 

 

 

 

 

 

Karen-Marie Kyed 

Frederiksen 

 

 

 

 

 

 

 

Nivi Rosing 

Ilanngussanut takussutissiaq: 

Ilanngussaq 1: Immikkoortoq 35 pillugu ataatsimiititaliap allakkatigut apeqquteqaataanut 

Naalakkersuisut akissuteqaataat. 

Ilanngussaq 2: Ilinniartitaanermut, Kultureqarnermut, Timersornermut Ilageeqarnermullu 

Naalakkersuisumit qaaqqusissut. 

Ilanngussaq 3: Ph.d. Lars Demant-Poort-imit saqqummiussaq. 

Ilanngussaq 4: Ph.d. Louise Pindstrup Scavenius-imit saqqummiussaq. 

Ilanngussaq 5: Ph.d. Mitdlarak Lennert-imit saqqummiussaq. 

Ilanngussaq 6: Ataatsimiititaliap ulloq 1. oktober 2026 ilisimatitsiffiusumik 

ataatsimeeqatigineranit apeqqutinut allakkatigut akissutit. 

Ilanngussaq 7: Ataatsimiititaliap allakkatigut apeqqutaanut 13. oktober 2026-meersunut 

Naalakkersuisunit akissutit. 


